
5. fundur Mýdeildar 19. febrúar í Dalvíkurskóla.  
 
Mættar: Dóróþea, Guðný Sigríður, Sigríður, Magnea, Kristín Írene, Bryndís, Þuríður, Sigrún 
Birna, Björg Eiríks, Katrín, Anna, Petrea, Jóhanna Dögg, Hrafnhildur og Sigrún Helga sem ritar 
fundargerð.   
 
Febrúarnefndina skipa: Guðný Sigríður, Bryndís, Petrea og Dóróþea 
Gestur fundarins er Tetiana Hrusha, flóttakona frá Úkraínu. 
 
Kristín Írene bauð konur velkomnar og hóf fundinn með setningu og tendrun á kertunum. 
Síðan fól hún dagskrána í hendur Guðnýjar Sigríðar sem talaði fyrir hönd febrúarnefndar. 
Guðný  kynnti framsögukonu kvöldsins, hún heitir Tetiana Hrusha og er flóttakona frá 
Úkraínu sem hefur búið á Dalvík í tæp tvö ár. Hún kom til að segja okkur frá lífi sínu sem 
flóttakona á Dalvík.  
 
Tetiana flutti til Dalvíkur í maí 2022, um tveimur mánuðum eftir innrás Rússa í Úkraínu. Hún 
býr þar ásamt eiginmanni sínum og starfar hjá Samherja. Tetiana er metnaðarfull kona með 
tvær háskólagráður í farteskinu. Hún er grunnskólakennari (með ensku sem aðalgrein) og 
lögreglukona. Greinilegt er á öllu að hún er mjög stolt af báðum þessum störfum og þótti 
mjög vænt um vinnuna sína. Hún kemur frá borginni Zaporizhzhia í suðaustur Úkraínu þar 
eru um  800.000 þúsund íbúar. Borgin er mikil iðnaðarborg og þar eru miklar og stórar 
verksmiðjur sem skipta höfuðmáli þegar kemur að framleiðslu á t.d. rafmagni fyrir allt landið.  
Tetiana segist aldrei hafa ferðast út fyrir landsteinana áður en hún kom til Íslands vorið 2022. 
Á tímabili var hún farsæll lögregluvarðstjóri í stóru hverfi í borginni. Eiginmaður hennar er 
húsgagnasmiður og þau ráku sitt eigið fyrirtæki þar sem hann starfaði. Þegar þau urðu að 
flýja ákváðu þau að fara eins langt frá Rússlandi og átökunum eins og hægt var og enduðu 
því hér á landi í maí 2022 eins og áður hefur komið fram. Systkini hennar og foreldrar eru 
enn í Úkraínu og finnst henni það auðvitað erfitt. Síðustu ár hafa verið henni þungbær, alveg 
frá því hún steig upp í flugvélina, ekki síst vegna fjarlægðar við stórfjölskyldu sína en hún 
hefur einnig glímt við þunglyndi. Hún vill samt koma því fram að hún er mjög ánægð hér á 
landi og henni finnst Íslendingar bera það mesð sér að vera hamingjusamir og sagði hún það 
hafa komið sér á óvart. Fyrst þegar hún kom til landsins var hún í tvær vikur á gistiheimili á 
vegum flóttamannahjálpar á suðausturhorninu en þyrsti fljótlega í vinnu. Hún fann 
fiskvinnslufyrirtæki á netinu sem vantaði starfsfólk og hafði samband. Henni var þá sagt að 
það vantaði fólk í lítinn bæ norður í landi sem héti Dalvík og því flutti hún og maðurinn 
hennar strax þangað. Fiskvinnslufyrirtækið heitir Samherji og hún fór strax að vinna þar.  Hún 
talar um að henni finnist gott að hafa byrjað fljótlega að vinna. Hún segir þau eiga sér plön 
hér á landi og eru þakklát fyrir tækifærið sem þau hafa öðlast hér á Dalvík. Lífið hér er rólegt 
og notalegt og hér geti hún sofið róleg allar nætur. 
Fyrir stríðið komu Úkraínubúar ekki til Íslands því að  er ekki Úkraína er ekki í 
Evrópusambandinu. Til þess að koma hingað hefði þurft sérstakt vísa og því ferðuðust fáir 
alla þessa leið. Það hefur breyst nú síðustu ár. Hún sagði okkur frá því að hún fór í fyrsta sinn 
í frí í síðustu viku þegar hún fór með  manninum sínum til Tenerife. Þegar hún var spurð að 
því hvort hún færi tilbaka þegar stríðinu lyki sagðist hún ekki vita það. Hún segir samfélagið í 
heimalandinu vera í rúst og að landið þurfi mörg ár til að jafna sig. Stríðið hafi í raun ekki 
varað í tvö ár heldur 10, þar sem árásir Rússa hófust fyrst árið 2014. Hún endaði svo með því 



að árétta að hún sjái ekkert öryggi þar þó að stríðinu lyki núna þar sem ekki er hægt að 
treysta Rússum, þeir gætu hafið skothríð aftur hvenær sem er.  
 
Að þessari áhrifamiklu frásögn og umræðum loknum fengum við dýrindis fiskisúpu með 
heimabökuðum gerbollum í matsal skólans.  
 
Orð til umhugsunar í kvöld kemur frá Bryndísi, hún talar út frá ljóði sem Jakobína 
Sigurbjörnsdóttir samdi árið 1927 og  maðurinn Bryndísar, séra Svavar samdi síðar lag við.   
Jakobína fæddist á Íslandi árið 1888 og fluttist vestur um haf eins og margir aðrir á þessum 
tíma, þegar hún var sex ára gömul. Hún ólst upp í Manitoba, giftist Ísaki Jónssyni og tók þau 
þá bæði upp eftirnafnið Johnson. Jakobína var merk kona og mikilsvirtur höfundur og fékk 
ljóðin sín ávallt birt í íslenskum tímaritum. Fyrir það var hún sæmd hinni íslensku fálkaorðu 
þegar hún var fimmtug. Lagið heitir Vögguvísa og textinn er áhugaverður, hann kennir manni 
að njóta lífsins í dagsins önn og muna að við erum alltaf að gera okkar besta. Við þurfum að 
minna okkur á að sætta okkur við hvernig staðan er þó við séum metnaðarfull þá verðum við 
líka að vera raunsæ og gera raunhæfar kröfur á okkur sjálf. Textinn minnir mann á hversu 
mikilvægur maður er öðru fólki og hvað annað fólk getur gefið manni. Í lokin spannst 
notalega umræða um innihald ljóðsins.  
 
Á eftir fengum við kaffi og sætindamola í munn. 
 
Í lok fundar ræðir Kristín Írene um mikilvægi menningararfsins, bæði okkar Íslendinga og 
annarra sem búa hér, um leið og hún slekkur á kertunum og biður okkur að fara varlega 
heim.  


